
Skandaproktam Maheshvaracharitam

స్కన్దప్రోక్తం    మహేశ్వరచరితమ్

(శివరహస్యాన్తర్గతే  భీమాఖ్యే)
స్కన్ద ఉవాచ ।
ఈశాఙ్గసఙ్గో  భఙ్గాయ  దుఃఖానామేవ కేవలమ్ ।
భవతీశప్రసాదేన  భవనాశో మహామునే ॥ ౧౧॥
శమ్భోః కథాకర్ణనేన  కర్ణౌధన్యతరౌ  తవ ।
మమ వక్త్రాణి  ధన్యాని లోచనావలిరేవ మే ॥ ౧౨॥
శివలిఙ్గాలోకనేన  కైలాసే  శఙ్కరాలయే ।
తూర్ణమభ్యర్ణగా   ముక్తిరపర్ణాపతిపూజయా  ॥ ౧౩॥
పాపారణ్యమహాదావః శఙ్కరస్యైవ  పూజనమ్ ।
న వినా శఙ్కరస్యార్చాం సంసారోత్తారణం భవేత్ ॥ ౧౪॥
భస్మాఙ్గరాగో యోభూయాద్భావో భవపదార్చకః ।
భావభావం భజత్యేవ భావ ఏవ హి భాగ్యవాన్ ॥ ౧౫॥
శఙ్గలిఙ్గార్చనేనైవ    పాపభఙ్గః  ప్రజాయతే  ।
అనఙ్గమాతఙ్గహరపాదార్చకజనప్రియః    ॥ ౧౬॥
భవత్యేవ విశేషేణ శామ్భవో భువి భాగ్యవాన్ ।
మహాదేవస్మృతిః సద్యో విద్యోతయతి తం నరమ్ ॥ ౧౭॥
సురం వా కిన్నరం వాపి ఉరగం యక్షమేవ వా ।
గన్ధర్వం  గరుడం వాపి కీటం పతగమేవ వా ॥ ౧౮॥
కరోతి శఙ్కరకృపా మోక్షాయైవ  న సంశయః ।
న కిం దదాతి సామ్రాజ్యం  ప్రాజ్యం  భక్తేషు  కేవలమ్ ॥ ౧౯॥
యదుదారకథాసారసారసానాం మహాత్మనామ్ ।
భవన్తి సమ్పదో నిత్యం సర్వేషు సుఖహేతవే ॥౨౦॥
భావైకసులభో  దేవో భక్తవశ్యో భయాపహః ।

స్కన్దప్రోక్తం    మహేశ్వరచరితమ్

భావగ్రాహ్యోహ్యనిగ్రాహ్య   ఇత్యాహాథర్వణీ శ్రుతిః  ॥౨౧॥
తేనైవ  సర్వముక్త్యర్థం  సృష్టం  శఙ్కరపూజనమ్ ।
నాస్త్యన్యత్తారణం నౄణాం వినా విశ్వేశపూజనమ్ ॥౨౨॥
కః సన్తరేత  భవదామసారాం సారవాసనామ్ ।
తాం మృత్యుఞ్జయపూజార్థముపయుజ్య   సుఖీ భవేత్ ॥౨౩॥
తాం వినాన్యత్ర ధర్మేజ్యాకరణే మాస్తు తే పదమ్ ।
శ్రీమృత్యుఞ్జయపూజైవ    సులభా మోక్షదాయినీ ॥౨౪॥
న పూజా పూజకోవాఽస్య స్వతన్త్రస్యేశ్వరస్య  హి ।
కిం తు సర్వాభయార్థం  హి సృష్టం  వై లిఙ్గపూజనమ్  ॥౨౫॥
లిఙ్గేఽర్చితో  మహాదేవో దదాతి విపులాం శ్రియమ్  ।
విముక్తిజనకం జ్ఞానం  దదాత్యేవ మహేశ్వరః ॥౨౬॥
యః సకృద్బిల్వపత్రేణ  ద్విత్రైర్వా  పూజయేద్భవమ్ ।
భవో భవహరో భూయాద్భావానాం నాత్ర సంశయః ॥౨౭॥
యస్య సమ్పూజనాదేవ బ్రహ్మవిష్ణ్వాదయః   సురాః ।
సేన్ద్రాః  సవరుణా దేవా నివసన్తి త్రివిష్టపే   ॥౨౮॥
అసురా యక్షరక్షాంసి మునయో మనవస్తథా ।
ప్రియం  లిఙ్గార్చనం  శమ్భోర్నాన్యత్కిఞ్చిన్మునీశ్వర ॥౨౯॥
న దానైర్నైవ   తపసా న వర్ణాశ్రమధర్మతః   ।
ఏతద్ధి సార్థకం  శ్రౌతం  శ్రీమహాదేవపూజనమ్  ॥ ౩౦॥
విశ్వేశపూజయా విశ్వం సర్వం సమ్పూజితం భవేత్ ।
విశ్వాధికో మహాదేవః సర్వవేదాన్తసంస్తుతః ॥ ౩౧॥
స్మృతః సమ్పూజితో నిత్యం ధ్యాతో వా ముక్తిదాయకః ।
దర్శనం స్పర్శనం లఙ్గే “అయం మే” ఇతి మన్త్రతః  ॥ ౩౨॥
సర్వపాపక్షయాయైవ  ముక్తయే భవతే నృణమ్ ।
యోమహేశం సకృద్ధ్యాత్వా  స్వహృదమ్భోజమధ్యగమ్ ॥ ౩౩॥
ఉమాసహాయం త్ర్యక్షం  చ నీలకణ్ఠం  స సత్యభాక్ ।
మాన్యః సురాణాం సర్వేషాం మునీనామపి వై మునే ॥ ౩౪॥

మన్యే మహామన్యుసమో న దేవః కరుణాకరః ।
అపరాధిషు భక్తేషు సహమానః స ఏవ హి ॥ ౩౫॥
చులుకం జలమాత్రం  వా త్రుటితం  బిల్వజం దలమ్ ।
దదాతి నియమాద్యో వై తస్మై  ముక్తిం ప్రయచ్ఛతి  ॥ ౩౬॥
బ్రహ్మాదిదుర్లభం   జ్ఞానం  దదాత్యేవ మహేశ్వరః ।
విశ్వనాథో హ్యనాథం తం సనాథం కురుతే నరమ్ ॥ ౩౭॥
స్వభక్తం మన్మథారాతిరనాథజనవత్సలః ।
తస్యైవ  భక్త్యా సులభో మోక్షో నో ధర్మకోటిభిః ॥ ౩౮॥
తస్యేశస్య ప్రసాదార్థం   సృష్టా హి వివిధాః క్రియాః  ।
జపహోమార్చనధ్యానవ్రతకృచ్ఛ్రాణి  సత్తమ ॥ ౩౯॥
యోగః సాఙ్ఖ్యం  చ తన్త్రాణి  స్మృతయో నిగమా అపి ।
ఆగమాశ్చాపి వివిధా యన్త్రతన్త్రపరాణి   చ ॥ ౪౦॥
శ్రుతయః  స్మృతయః సర్వా వర్ణాశ్రమనిబన్ధనాః    ।
బన్ధనాయైవ   సర్వేషాం న ముక్త్యై (క్తేః )కారణం(సాధనం) భవేత్ ॥ ౪౧॥
ప్రసాదకారణాన్యేవ  న ప్రసాదో  భవేద్ధి తైః  ।
ప్రసాదకారణం  శమ్భోర్భక్తిర్యా నిశ్చలా శివే (?)॥ ౪౨॥
భక్త్యైవ  భవపాశేభ్యో మోచనం జాయతే నృణామ్ ।
భక్తిరేవ విరూపాక్షే సదా కార్యా మునీశ్వర ॥ ౪౩॥
భస్మాభ్యక్తతనుర్భావో  భవలిఙ్గం  సమర్చయన్ ।
కాలమృత్యోశ్చ ముచ్యేత సంసారోద్ధతసర్పతః  ॥ ౪౪॥
రుద్రాక్షమాలాభరణో  రుద్రసూక్తజపాదరః  ।
పఞ్చాక్షరపరో నిత్యం సర్వదా శివపూజకః ॥ ౪౫॥
స ఏవ ముక్తికాన్తాయాః పతిరీశేన కల్పితః ।
రుద్రక్షేత్రాదినిరతో   విరతో భవసాగరాత్ ॥ ౪౬॥
జాగరుకః సదాఽతన్ద్రో  భవతీశ్వరచిన్తకః ।
జరామృత్యుజగజ్జన్మ  సుఖదుఃఖాకులం జగత్ ॥ ౪౭॥
పశ్యన్మా ప్రమదో  భూయాద్విశ్వేశపదపూజనే ।

ఆయుర్యాత్యేవ నియతమామకుమ్భే యథా పయః ॥ ౪౮॥
సమ్పదో విపదస్తా హి స్వర్గే ధర్మే తు నశ్వరాః ।
శోకమోహసమాక్రాన్తాః  ససురాసురమానవాః ॥ ౪౯॥
ధనం క్షయాన్తం సర్వేషాం ప్రియాణాం  విప్రయోగితా  ।
పరీక్ష్య సర్వం దుఃఖాన్తం విరజ్యేతేతి హి శ్రుతిః  ॥ ౫౦॥
నాయురాయాతి హి గతం ధర్మాద్యర్థానుచిన్తయా  ।
స్వస్థో హృత్స్థం  శివం ధ్యాయేత్తేన దుఃఖైర్విముచ్యతే  ॥ ౫౧॥
॥ ఇతి శివరహస్యాన్తర్గతే  స్కన్దప్రోక్తం    మహేశ్వరచరితం సమ్పూర్ణమ్  ॥
-॥ శ్రీశివరహస్యమ్  । భీమాఖ్యః అష్టమాంశః  । అధ్యాయః ౫ । ౧౧-౫౧॥
- .. shrIshivarahasyam . bhImAkhyaH aShTamAMshaH . adhyAyaH 5 . 11-51..

Notes:

Skanda స్కన్ద ; upon being requested by Jaigīṣavya జైగీషవ్య , elaborates about

MaheśvaraCaritamమహేశ్వరచరితమ్.

Skanda స్కన్ద mentions the Śivaliṅga sparśa mantra శివలిఙ్గ స్పర్శ మన్త్ర viz. ayaṃ me ...

అయం మే ... - which is as follows:

Ayaṃ me hasto bhagavān ayaṃ me bhagavattaraḥ .

Ayaṃ me viśvabheṣajo’yaṃ Śivābhimarśanaḥ .. Ṛgvedaḥ.10.60.12..

అయం మే హస్తో భగవాన్ అయం మే భగవత్తరః ।
అయం మే విశ్వభేషజోఽయం శివాభిమర్శనః ॥ఋగ్వేదః.౧౦.౬౦.౧౨ ॥

